
Annotatsiya. Ushbu maqolada boshlang’ich sinf o’quvchilarida kitobxonlik 

madaniyatini shakllantirish, kitob mutolaa qilish odobi, kitobdan to’g’ri foydalanish 

ko’nikmalarini shakllantirishda o’qish darslarining ahamiyati yoritib berilgan.  

THE IMPORTANCE OF LIBRARIES IN FORMING THE SPIRITUAL AND 

MORAL EDUCATION OF PRIMARY STUDENTS 

 

Abstract. This article highlights the importance of reading lessons in forming a 

reading culture, book reading etiquette, and skills in the proper use of books among 

elementary school students.  

Kirish. Boshlang’ich sinflarda kitobxonlik madaniyatini shakllantirishda o’qish 

darslari alohida o’rin tutadi. Bizning rivojlanib borayotgan mamlakatimizda ham 

kitobxonlikka katta e’tibor qaratilgan. Kitob, avvalo, hayotiy makyab, ma’naviyat 

manbaidir. U yoshlarni hayot bilan tanishtiradi, hayotni sevish, yashash mohiyatini 

anglash hislarini tarbiyalaydi.Kitob o’qish orqali bolalarning badiiy idroki, mustaqil 

fikrlash qobiliyati, mutolaa madaniyati, Vatan taqdiri uchun javobgarlik tuyg’usi 

tarbiyalanadi.  

O‘zbekiston Respublikasi Prezidenri Sh.Mirziyoyev tashabbuslari bilan mazkur 

masalalarga davlat siyosati darajasida qaralib, samarali ishlar yoʼlga qoʼyildi. Jumladan, 

2017-2021 yillarda O‘zbekiston Respublikasini rivojlantirishning beshta ustuvor 

yoʼnalishi boʼyicha Harakatlar strategiyasi asosida barcha soha va tarmoqlarda amalga 

oshirilayotgan ulkan oʼzgarishlar, avvalo, xalqning ijtimoiy turmushini yaxshilash, 

maʼnaviy-maʼrifiy tafakkurini yuksaltirish, barchaga birdek goʼzal va farovon hayotiy 

muhit yaratishga erishishga qaratildi.  

Jamiyat hayotida ezgu qadriyat va anʼanalarni chuqur qaror toptirishga, xususan, 

xalqimiz, ayniqsa, yosh avlodning maʼnaviy-intellektual salohiyati, ongu tafakkuri va 

dunyoqarashini yuksaltirishda, ona Vatani hamda xalqiga muhabbat va 

sadoqat tuygʼusi bilan yashaydigan barkamol shaxsni tarbiyalashda beqiyos ahamiyatga 

ega boʼlgan kitobxonlik madaniyatini yuksaltirishga jiddiy ahamiyat berildi [15, 16]. 

Kitobxonlik madaniyati - bu nafaqat kitoblarni o‘qish va ulardan bilim olish jarayoni, 

balki shaxsiyatning ma'naviy-axloqiy, estetik, fikrlash va intellektual salohiyatini 

rivojlantirishga xizmat qiluvchi omil [17, 18]. Bugungi kunning jamiyatida kitob o‘qish 

va kitobxonlik madaniyati shakllantirish muhim ahamiyatga ega. Ayniqsa, bu masala 

ta'lim tizimi va yoshlar tarbiyasiga aloqador bo‘lib, ijtimoiy-pedagogik nuqtai nazardan 

o‘rgatilishi lozim.  

Kitobxonlik madaniyati — bu kitoblarni tanlash, o‘qish, ulardan olingan bilimlarni 

amalda qo‘llash, bilim va madaniyatni yuksaltirishga intilishdan iborat bo‘lgan 

jarayondir. Bu madaniyat, ayniqsa, yosh avlod uchun ta'lim jarayonining ajralmas qismi 

bo‘lib, ularning dunyoqarashini shakllantirishda katta ahamiyatga ega. Kitobxonlik 

madaniyati nafaqat o‘qish, balki kitoblarni qadrlash, ulardan to‘liq foydalana olish, o‘z 

fikrini insho va maqolalarda ifoda etish ko‘nikmalarini ham rivojlantiradi [19, 20]. 

Kitob o‘qishning jamiyatdagi ahamiyati beqiyosdir. U nafaqat individning ma'naviy 

dunyosini boyitadi, balki butun jamiyatning ilmiy, madaniy, axloqiy rivojlanishiga hissa 

qo‘shadi. Kitobxonlik madaniyati insonni nafaqat bilim olishga, balki zamon va makon 

o‘zgarishlariga moslashish, tanqidiy fikrlash, tarixiy va madaniy merosni qadrlashga ham 

o‘rgatadi [21, 22]. 

Jamiyatimizda kitobxonlik masalasiga yondoshuv turli davrlarda turlicha bo‘lgan. Har 

bir davrning o‘z ehtiyojidan kelib chiqib, kitobxonlik darajasi belgilangan. Binobarin, har 

qanday davlatning kuch-qudrati o‘z fuqarolarining ongliligi bilan belgilanar ekan, bunda 

albatta kitobxonlik masalasiga alohida e'tibor berilgan. Bugungi kunda “Mutolaa 

madaniyati”, “Kitobxonlik madaniyati”, “O‘qish madaniyati” kabi atamalar bilan 

qo'llanilib kelayotgan ijtimoiy hodisalar axborot olish madaniyatining tarkibiy 

qismlaridir. 

Adabiyotlar tahlili. “Mutolaa” so'zi arabcha “o'qish” degan ma'noga ega bo'lsa-da, 

bugungi kunda u kitob o'qishdan ko'ra kengroq tushunchani anglatmoqda.  

O‘zbekistonlik tadqiqotchi olim A.Umarovning fikricha: “Mutolaa” madaniyati 

ijtimoiy guruhlar, uyushmalar va alohida individlarning umumiy ma'lumot olishga 

yo'naltirilgan jarayon, xulq-atvor va faoliyatlari mazmuni hamda tarkibiy tizimlarida yuz 

beruvchi o'zgarishlar majmuini ifodalovchi bilimlar, me'yorlar, ijtimoiy hodisalar va 

boshqa atributlardir. Ayni paytda mutolaa madaniyatini ta'lim tizimlari orqali maxsus 

shakllantiradigan, ixtisoslashgan ma'lumotni inson hayoti davomida turli manbaalar - 

kitoblar (badiiy, ilmiy, o'quv, qomusiy), ommaviy axborot vositalari (gazeta, jurnal, 

televideniya, radio va shu kabilar), zamonaviy axborot texnologiyalari (internet, elektron 

gazeta, jurnal, qo'llanma va hokazolar), shuningdek, subyekt bilan bevosita muloqotga 

kirishuvchi shaxslar (oila a'zolari...) orqali ega bo'linadigan turli yo'nalish va shakldagi 

umumiy ma'lumotdan farqlash lozim bo'ladi [1, 2]. 

 O‘zbek tilshunos olimi E.I.Yo'ldoshev «O'qish madaniyati» tushunchasiga 

shunday ta'rif beradi: «O‘qish madaniyati - juda keng qamrovli tushuncha bo'lib, kitobga 

qiziqish va uni sevish, adabiyot bilan kengroq tanishishni, kitob va u bilan ishlash 

haqidagi maxsus bilimlarga ega bo'lishni, shuningdek, kitobdan to'la ravishda 

foydalanishga yordam beruvchi ko'nikma va malakaga ega bo'lishni taqozo etadi». 

Jumladan, axborot olish madaniyati badiiy adabiyotni to'g'ri tushunish, undan estetik 

zavq olish, shuningdek, ilmiy adabiyotlar, barcha turdagi resurslar bilan ishlash, 

ma'lumot-bibliografiya va barcha turdagi axborot materiallaridan o'zini qiziqtirgan 

ma'lumotlarni qidirib topish, cheksiz axborot okimlari orasidan kerakli, muhim bo'lgan 

ma'lumotlarni ola bilish, o'z kasbiy malakalarini oshirishda foydalanish, axborot rsurs 

markazlaridan to'g'ri foydalanish yo'llarini o'rganish ham axborot olish madaniyati 

tushunchasi doirasiga kiradi [3]. Axborot olish madaniyatini to'liq egallagan shaxsga 

nisbatan esa kitobxon terminini qo'llash o'rinlidir [4]. 

O‘zbek pedagog olimi Safo Matchon: «Kitobxonlik - o'qilgan kitoblar soni bilan 

belgilanmaydi, balki u tushunib o'qish, ya'ni maqsadli o'qishdir. Shundan kelib chiqib 

aytish mumkin-ki, kitobxonning yozuvchi aytmoqchi bo'lgan fikrini nechog'li uqishini, 

ya'ni asar «tili»ga tushunishi kitobxonlik madaniyati, talanti darajasi ko'rsatadi. Shu 

tufayli adabiyotimiz talantli yozuvchilar bilan birga talantli kitobxonlarga ham hamisha 

ehtiyoj sezadi». Uning fikricha, kitobxonlik talanti tug'ma emas, balki tarbiya vositasida 

kamol topadi. Kitobxonlik haqida gap ketganda, olmon mutafakkiri Gyotening quyidagi 

fikrini keltirish joizdir: «Kitobxonlikka o'rganish uchun qanchalik ko'p vaqt sarf 

qilinishini odamlar tasavvur qilmaydilar, buning uchun men hayotimning 80 yilini 

bag'ishladim, lekin hali ham o'rgandim, deb ayta olmayman» [5, 6].  

Rus olim Valentin Ferdinandovich Asmus o'zining “Kitobxonlik - mehnat va ijod” 

nomli maqolasida esa kitobxonlikka shunday ta'rif beradi: “Mutolaa vaqtida asar bir 

ko'zadan ikkinchi ko'zaga kuyilgan suv kabi kitobxon miyasiga quyilib qolmay, balki 

ijodkor kitobxon tomonidan qayta idrok etiladi” [7, 8].  

“Taraqqiy etgan хorijiy mamlakatlarda kitobxonlik fan darajasiga ko'tarilgan”, - deb 

yozadi H.To'xtaboуev. Kitobxonlik kitobni targ'ib qilishgina emas, balki kitob o'qishni, 

o'qiladigan kitobni tanlay olishni, mag’zini chaqishni, ya'ni kitob yordamida o'zini 

anglashni o'rgatish hamdir [9, 10]. 

Natijalar. Boshlang‘ich sinfdagi ta’lim-tarbiya jarayoni yaxlit jarayon bo‘lib, uni 

uyg‘un, uzluksiz asosda tashkil etilgandagina ruhan va jismonan sog‘lom, Vatanga 

sadoqatli burch va mas’uliyatga ega, insoniy fazilatlar sohibi bo‘lgan, ma’naviy-axloqiy 

his-tuyg’ulari barqaror shakllangan yoshlarni tarbiyalash imkonini beradi. Boshlang’ich 

sinf o‘quvchilarini kuzatish shuni ko’rsatdiki, bu yoshda o’quvchilar juda qiziquvchan 

bo‘lib, ularning bu qiziqishlari atrof olamni (ijtimoiy hayotni, tabiatni) undagi 

o’zgarishlarni idrok qilishga qaratilgan bo‘lib, ushbu jarayonda ko’rgazmali obrazli 

tafakkur boshlang‘ich sinf o‘quvchisining tafakkurining asosiy turi ekanligi ta’kidlanadi.  

